
Дәріс 8. Амниоттар. Бауырымен жорғалаушылардың жалпы сипаттамасы, 

систематикасы, шығу тегі  

Бауырымен жорғалаушылар - жер бетінде тіршілік ететін, жоғарғы 

сатыдағы омыртқалылар. Дөңгелекауыздылардың, балықтардың, 

қосмекенділердің тіршілігі сумен тығыз байланысты төменгі сатыдағы 

омыртқалылар болса, бауырымен жорғалаушылар, кұстар және сүтқоректілер 

құрлықта тіршілік ететін жоғарғы сатыдағы омыртқалылар болып табылады. 

Жоғарғы сатыдағы омыртқалылар ішінде тіршілігінің көп уақыты суда өтетін 

түрлері де бар, бірақ ол су ортасында тіршілік етуге бейімделген екінші белгі 

болып саналады.  

Барлық жоғарғы сатыдағы омыртқалылардың ұрықтануы іште болады. 

Көбеюі құрылықта өтеді, кейбір тірі туатын түрлері (мысалы, киттәрізділер) 

суда көбейеді. Жоғары сатыдағы омыртқалылардың эмбриональдық 

дамуындағы бір ерекшелігі ерекше ұрық қабының пайда болуы. Жоғарғы 

сатыдағы сүтқоректілерде ұрық қабы бала жататын орынды немесе плацента 

құрауға қатысады. Оның өзі өсіп келе жатқан эмбрион мен аналық организмнің 

арасындағы органикалық байланысты түзеді. 

Бұл ұрық қабының амниотикалық деп аталуына байланысты жоғары 

сатыдағы омыртқалыларды амниоттар тобы деп атайды. Ал төменгі 

сатыдағы омыртқалыларда ұрық қабы болмайды, сондықтан оларды 

анамниялар тобы деп атайды. 

Барлық жоғарғы сатыдағы омыртқалыларға тән белгілер бауырымен 

жорғалаушылардан айқын байқалады. Миы әлде кайда жақсы жетілген, 

сондықтан бауырымен жорғалаушылардың рефлекторлық әрекеті күрделі 

болады. Құрлықта тіршілік етуіне байланысты денесі жақсы жіктелген. Әсіресе, 

басын әртүрлі бағытта қозғауына мүмкіндік беретін мойын бөлімінің болуы. 

Денесін құрғап кетуден сақтайтын терісінде мүйізді эпидермис қабаты мен 

мүйізді қабыршақтарының болуы. Өкпе арқылы тыныс алады. Артериялық 

доғасы жақсы жіктелген, оң және сол қарыншаның арасында перде болады, осы 

қарыншадан үш артерия қантамыры шығады. 

Сонда да бауырымен жорғалаушылар  жоғарғы сатыдағы 

омыртқалылардың ішінде нашар ұйымдасқан организм болып саналады. 

Қолқаның екі системалы доғасына байланысты, олардың тұлға бөлімінің 

артерия қаны аралас болады, дене жылуының реттелу қабілеті нашар, дене 

температурасы тұрақтысыз және дененің  температурасын   реттеу  қабілеті  де  

нашар. Мысалы, кейбір  кесірткелердің  температурасы  қимыл-қозғалыста   

жүргеннің  өзінде  14-32  градус  мөлшерде  ауытқып  өзгеріп  тұрады. 

Алдыңғы класс өкілдеріне қарағанда бауырымен жорғалаушылар алуан 

түрлі және кең таралған класс болып табылады. Әсіресе тропикалық ендіктерде 

олар алуан түрлі болады, ал шөл мен шөлейітті жерлерде   олардың  түрі  аз,  

бірақ  жеке  түрге  жататын    жануарлардың  саны  көп.  

Қазіргі кезде бауырымен жорғалаушылардың 6000 –ға жуық түрі белгілі, 

4 отрядқа топтастырылады: 1.Тұмсықбастылар (Rһупсһосерһаlіа); 



2..Қабыршақтылар (Sqиаmаtа); 3.Крокодилдер (Сгосоdіlіа); 4.Тасбақалар 

(Сһеlопіа) отрядтары. 

Сыртқы құрылысы. Дене пішіні жөнінен  бауырымен жорғалаушыларды  

үш  топқа  бөлуге  болады:  

1.Кесірткетәрізділерге - әртүрлі  кесірткелер, хамелеондар, 

крокодилдер   енеді. Бұлардың  денесі  бас, мойын, көкірек, құрсақ, құйрық  

бөлімдерінен  тұрады, аяқтары  бар. Олардың аяқтары жақсы жетілген, 

құйрықтары ұзын, кейбір түрлерінде қармақ тәрізді болады. 

2. Жылантәрізділерге  -  әртүрлі  жыландар, аяқсыз  кесірткелер  жатады. 

Бұлардың  денесі цилиндр пішінді,   бөлімдерге  толық  жіктелмеген, аяқтары  

жоқ.  

3. Тасбақатәрізділердің денесі арқасынан құрсағына қарай қысыңқы 

болып, арқа және құрсақ сауытының арасына орналасқан. Аяқтары көбінесе 

қысқа, құрлықтағы формаларында бағана тәрізді, теңіздегі формаларында ескек 

тәрізді, мойны ұзын, қозғалмалы. Бұған тасбақалар жатады, 

Тері жабындысы. Терісінің сыртқы қабатының эпидермисі мүйізденіп, 

әрқашанда түлеп огырады. Оны төменгі жатқан қабаты қалпына келтіреді. 

Денесі сыртынан мүйізді қабыршақпен қапталып жатады. Эпидермистің 

мүйізденуі, мүйізді өсінділердің болуынын үлкен маңызы бар, жануарларды 

құрғап кетуден сақтайды. Тері бездері болмайды. Кесірткелердің санының ішкі 

бетінде тесікшелері болады, бұлардан көбею кезінде қоймалжың, желім тәрізді 

жабысқақ заттар шығады, оның маңызы әлі толық анықталмаған. Аздап та 

болса тері бездері крокодилдерде, әсіресе жас крокодилдерде кездеседі. Олар 

арқасында, төменгі жағында клоаканың маңында орналасқан. Жыландарда да 

тері бездерінің нұсқасы болады. 

Қаңқасы. Омыртқа жотасы  қосмекенділерге қарағанда қозғалмалы болып 

бес бөлікке бөлінген: мойын, көкірек, бел, сегізкөз, құйрық. 

Омыртқалар  денесінің  пішіні  көпшілігінде процельді. Төменгі  сатыдағы  

өкілдерінің (геккондар, гаттериялар)  омыртқа  денесінің  пішіні  амфицельді.  

Мойын бөлімінде омыртқаларының саны бәрінде  бірдей  емес, кесірткелерде  

олар - 8.  Бірінші  және  екінші  мойын  омыртқасы  бауырымен 

жорғалаушыларда,   сондай-ақ  басқа  амниоталарда  қосмекендікінен  өзгеше  

құрылысты  болады. Атлас немесе атлант деп аталатын  бірінші  мойын  

омыртқа  немесе  ауыз  омыртқа   сырт  қарағанда  сақина  тәрізді. Оның  тесігі  

екіге  бөлінген. Үстіңгі  тесік  арқылы  жұлын  өтеді  де,  астыңғы  тесікке  

эпистрофея  деп аталатын  екінші  мойын  омыртқаның  тіс  тәрізді   өскіншесі  

кіріп  тұрады. Сондықтан  атлант  алдыңғы  жағынан  ми  сауытының   

қарақұсымен  байланысып баспен  бірігіп орналасса, эпистрофеяның  тіс  

тәрізді  өскіншесі  арқылы  айналаға  қозғала  алатындай  етіп  тұрады. Бастың  

бұлай  еркін  қозғалыста  болуы, баста  орналасқан  сезім  мүшелерін  тиімді  

пайдалануға  мүмкіншілік  береді.  

Көкірек–бел  омыртқаларының  саны  бауырымен  жорғалаушылардың  

бәрінде  бірдей  емес, кесірткеде 22 омыртқадан тұрады. Бұлардың  әр 

қайсысына екі-екіден  қабырғалар  жалғасқан. Қабырғалардың  жоғарғы  бөлімі  

сүйектен, төменгі  ұштары  шеміршектен  түзелген. Алдыңғы  бес жұп   



қабырғалардың  төменгі  ұштарындағы  шеміршек  бөлімдері төске  жалғасып   

көкірек  қуысын  түзейді. Бұл  жағдай  бауырымен  жорғалаушылардың  

омыртқа  жотасы   көкірек  және  бел омыртқаларға  жіктеліп  бөліне  

бастағанын  көрсетеді. 

Төс амниоталардың  эмбриондық  даму кезінде  қабырғалардың  ұштары  

бір-бірімен  тұтасуы  нәтижесінде  пайда  болады. Сондықтан да, 

амниоталардың  төсі  өз алдына  дербес  пайда  болады. 

 Сегізкөз омыртқалар саны  екеу, бұлардың  басқа  омыртқалардан 

айырмашылығы    ұзын,  жалпақ, көлденең  өсінділерінің  болуы  және  бұл  

өсіндінің  ұшы  жамбастың  мықын  сүйегіне  жалғасқандығы. 

Құйрық  омыртқаларының  саны  бірнеше  ондаған. Бұлардың  

алдыңғыларының  бір-бір  жұп  қабырға  нұсқалары   мен  көлденең  және  

жоғары  қарай  бағытталған  тік сабақтары  болады. Құйрық омыртқаларының 

соңғы бөліктерінде өсінділері жойылып, таяқша тәрізді сүйекке айналған. Әрбір 

омыртқа денесінің ортасында жігі болады. Егер әртүрлі себептен құйрығы 

үзіліп қалса, онда омыртқа осы жігінен екіге бөлінеді. Анығырақ айтқанда  бір 

омыртқамен екінші омыртқаның қосылған буын аралығынан бөлінбейді. 

Құйрығындағы арнаулы еттердің жиырылуының нәтижесінде құйрығын үзіп, 

қалдырады. 

Қаңқасы.  Бастың қаңқасындағы алғашқы ми сауыты бауырымен 

жорғалаушыларда  түгелімен  сүйектенгендіктен, оның  тек  иіс  сезім  

капсуласында  және  аздап құлақ  капсуласында  шеміршек кездеседі. Осы 

алғашқы  ми  сауытының  жоғарғы  беті  мен  бүйірі  және аздап  түбірі  

жамылғы сүйектермен  жабылған. Алғашқы ми сауытының  артқы  (шүйде)  

бөлімінің  қабырғасы  қарақұс  тесігін  қоршай  орналасқан  4  хондраль   

сүйектерден  жоғарғы, негізгі,, екі  бүйір  шүйде  сүйектерінен түзілген. 

Қарақұс  тесігінінң  астын  ала  атлантқа  жалғасқан  дара байланыс  өскінше  

сүйегі  орналасқан. Бұл  өскіншені  түзуге  екі  бүйір  және  негізгі  шүйде 

сүйектер қатысады. Негізгі  шүйде  сүйектің  алдыңғы  ұшы, амниоталардың  

бәрінде ми  сауытының  түбін  түзетін  негізгі  сына тәрізді сүйекпен  

жалғасқан. Балықтар  мен  қосмекенділердегі осы  негізгі  сына  тәрізді сүйектің  

рөлін  атқаратын  парасфеноид  бауырымен жорғалаушыларда  толық  

жетілмеген. Кесірткелерде оның  рудиментті  негізгі сына  тәрізді  сүйектің  

алдыңғы  ұшына  бірігіп кеткен. 

Ми сауытының құлақ капсуласы бөлімі құлақалды, құлақүсті және 

құлақарты сүйектерінен түзелген. Бұл үш сүйектің, тек құлақалды сүйегі ғана 

өз алдына дербес болып, құлақүсті сүйек жоғары шүйде сүйекке, құлақарты 

сүйек бүйір шүйде сүйекке бірігіп кеткен.  

Ми сауытының иіс - сезім капсуласы бөлімі бауырымен жорғалаушыларда 

сүйектенбей шеміршек күйінде қалған. Бастың алғашқы жоғарғы жақ доғасы 

таңдай шаршы шеміршегінің тек артқы бөлімі сүйектеніп фондраль шарша 

сүйекке айналады. Бұл сүйек төменгі жақ сүйекті ми сауытымен байланыстыру 

қызметін атқарады. Өйткені оның жоғарғы ұшы миы сауытымен, төменгі ұшы 

төменгі жақ сүйегімен байланысады. Таңдай шаршы шеміршегінің алдыңғы 

бөлімінің орнында – таңдай, қанаттәрізді  көлденең жамылғы сүйектер пайда 



болады. Бұлардың ішінде көлденең сүйек, қанаттәрізді сүйекті жоғарғы жақ 

сүйекпен байланыстыру қызметін атқарады. Таңдай және қанаттәрізді сүйектер 

ми сауытының түбін түзуге қатысады. Ми сауытының  түбін түзуге жамылғы 

сүйектен пайда болған өре сүйек қатысады. Басының қаңқасы сүйектенген 

басқа омыртқалардағыдай бауырымен жорғалаушылардың ми сауытының 

қақпағы жұп төбе, жұп маңдай және жұп мұрын сүйектермен жабылған. Бірақ 

кесірткелерде бұларға қосымша жұп маңдайалды, жұп маңдайарты, және дара 

төбе аралық сүйектері болады. Төбе аралық сүйектің ортасында төбе 

органының тесігі болады. 

Ми сауытының екі бүйірін түзеуге жұп қабыршақ шықшыт, көз шарасы 

үсті, жоғарғы жақ және дара жақаралық жамылғы сүйектер қатысады. 

Кесірткелердің басының қаңқасының самай бөлімінде бүйір самай шұқыры деп 

аталатын үлкен ойдым бар.  

Меккель шеміршегіне гомологиялы төменгі жақ сүйек шаршы сүйекпен 

байланысатын хондраль байланыс сүйегінен және меккель шеміршегі орнында 

пайда болған тіс, бұрышүсті, бұрыш, үштама тақташық жамылғы 

сүйектерінен түзілген.  

Тіл асты доғасының гиомандибуляр бөлімі, қосмекендегілердей 

бауырымен жорғалаушыларда үзеңгі сүйекке, қалған бөлімдері тіласты 

аппараты деп аталатын тақташық шеміршек және үш жұп бұтақшаға айналған. 

Бұндағы тақташық шеміршек копулаға, алдыңғы жұп бұтақша гиодқа, қалған 

екі жұп бұтақша балықтардағы алдыңғы екі жұп желбезек доғаларына 

гомологиялы.  

Аяқ белдеулерінің қаңқасы. Алдыңғы аяқтың иық белдеуі, негізінен 

амфибилердің иық белдеуіне ұқсас элементтерден: коракоид, прокариод 

жауырын, бұғана сүйектерінен құралған. Бұл сүйектердің түйіскен жерінен 

алдыңғы аяқтың тоқпан жілігінің басы кіріп тұратын шұңқыршағы түзіледі. 

Коракоидтың жоғарғы ұшы жауырынмен, төменгі ұшы төспен және алдыңғы 

беті прокоракоидпен жалғасқан. Ал жауырынмен коракоидтың жоғарғы ұшы 

жауырынмен дисталь бөлімімен жалғасқан. Прокоракоидтар мен бұғаналардың 

және төстің алдыңғы жиегіне формасы крест тәрізді төс сүреншегі деп 

аталатын сүйек жалғасқан.  

        Артқы  аяқтың жамбас белдеуі оң жақ және сол жақ жамбас сүйектен 

түзілген. Әрбір жамбас эмбриональдық даму кезінде әр қайсысы дербес 

қалыптасатын мықын, шат, шоңданай сүйектердің бір – бірімен тұтасуы 

нәтижесінде пайда болады және бұл сүйектердің түйіскен жерінде ұршық 

шұңқыршағы түзіледі. Әрбір жамбас өзінің мықын бөлімі арқылы сегізкөз 

омыртқалардың көлденең өсінділерімен, шат  және шоңданай бөлімдері арқылы 

өзара екі жерден байланысқандықтан, олардың аяққа тірек ретіндегі рөлі 

берігірек. 

        Әр аяқ қаңқасы үш бөлімнен құралған. Бірінші бөлім, алдыңғы аяқта - 

тоқпан, артқы аяқта  - ортан жілік. Екінші бөлім, алдыңғы аяқта - кәрі жілік 

пен шынтақ сүйек, артқы аяқта - асықты жілік пен шыбық сүйегі. Үшінші 

бөлім – аяқ бастарының сүйектері үш бөлімшеден түзелген: бірінші, екінші 

бөлімде алдыңғы аяқта білезік, алақан, артқы аяқта толарсақ, табан 



сүйектері; үшінші бөлімде алдыңғы және артқы аяқтарда болатын саусақ 

сүйектері.  

Ет системасы. Бауырымен жорғалаушыларда төменгі сатыдағы 

организмдерге тән еттің метомерлі орналасуы сақталмаған. Оларда мойын 

бөлімінің пайда болуы, бес саусақты аяқтың дамуы, жалпы денесінің үлкен 

бөліктерге жіктелуі, міне осының барлығы ет системасының күрделі 

дифференциялануына (жіктелуіне) себепші болған. Әсіресе, тыныс алу 

процесін реттеуге қатысатын қабырғааралық еттерінің пайда болуын ерекше 

атап өтуге болады. 

Ас қорыту жүйесі. Органдарының құрылысы әлдеқайда күрделі. Бұл ас 

қорыту жолының үлкен бөлімдерге бөлінуіне және кейбір жаңа бөлімдердің 

пайда болуына байланысты ауыз қуысы жұтқыншақтан айқын бөлінген. 

Тасбақа мен крокодилдердің мұрын - жұтқыншақ жолы ауыз қуысынан екінші 

таңдай сүйек арқылы бөлінген. Ауыз қуысының түп жағында орналасқан 

атылып шығуға бейімделген, қозғалмалы  етті тілі болады. Тілінің пішіні 

түрліше болады. Жыландар мен кесірткёлердің көпшілігінің тілі жіңішке, ұшы 

екі айыр болады. Хамелеондардың, керісінше тілінің ұшы жалпақ. Тілдің 

пішінінің түрліше болуы қоректік заттарды ұстау тәсілі мен қоректену 

сипатына байланысты. Бауырымен жорғалаушылардың көпшілігінің тісі 

болады. Тісі жоғарғы жақ, жақаралық, қанаттәрізді және төменгі жақ 

сүйектеріне орналасқан. Гаттериялардан басқаларында өре сүйегінде тісі 

болмайды. Тек қана крокодилдердің тістері альвеолға орналасқан. Етті қарны 

басқа ас қорыту жолынан айқын ажыратылған. Аш ішек пен тоқ ішектің 

түйіскен жерінде соқыр ішектің нұсқасы болады. Тек қана шөппен қоректенетін 

тасбақалардың соқыр ішегі (бүйені) жақсы жетілген. Ұйқы безі он екі елі 

ішектің иініне орналасқан. Бауырында өт болады. Өт жолы да ұйқы безінің 

ашылатын жеріне келіп ашылады. 

Тыныс алу жүйесі. Бауырымен жорғалаушылардың қлсмекенділерден 

айырмашылығы, бұлардың суда тіршілік ететін дернәсілдері болмайды. 

Ұрықтарының эмбриональдық даму кезінде желбезек аппараты қалыптаспай, 

жұмыртқаның ішіндегі ұрықтың газ алмасуы алантоис пен сары уыз қапшығы 

арқылы орындалады. Ересек  бауырымен жорғалаушылар  тек қана өкпе 

арқылы тыныс алады. Терісінде мүйізді қабаттың пайда болуына байланысты 

терісі тыныс алуға қатыспайды. Өкпесінің пішіні қапшық тәрізді, оның іші өте 

ұсақ ұяшықтарға бөлінген. Тасбақа, крокодил сияқты жоғарғы сатыдағы 

рептилилерде бұл бөлімі өте жақсы дамып, күрделене түскен. Осы кездегі өте 

қарапайым гаттерилардың өкпесінің ішкі қуысының өзі де үлкен болады. 

Көмекей қуысы оймақ тәрізді және бір жұп ожау тәрізді шеміршекпен 

шектелген көмекей камерасына жалғасады. Көмекейден ұзын кеңірдек кетеді. 

Қеңірдек екі бронхаға тарамдалып, өкпеге жалғасады. Тыныс алу және тыныс 

шығару көкірек қуысының  кеңейіп, тарылуы нәтижесінде орындалады. 

Қан айналу жүйесі. Жүрегі үш камералы болады, бірақ жүрекшелерінің 

аралығындағы перделері толық жетіледі де, қарыншаларының арасындағы 

пердесі толық болмайды. Крокодилдерде бұл перде толық жетілгендіктен 

қарыншаны толық екі бөлікке бөліп тұрады. Жүрек қарыншасының әр жерінен 



үш артерия кетеді. Оң қарыншадан өкпе қантамыры шығады да оң және сол 

өкпе артериясына бөлінеді. Қарыншаның сол жақ бөлімінен (ішінде артериялық 

қаны бар) қолқааның оң жақ доғасы шығады. Одан ұйқы, бұғана асты 

артериялары кетеді. Қарыншаның ортасынан қолқаның сол жақ доғасы 

шығады. Ол жүрекке қарай иіліп, қолқаның он жақ шеңберімен қосылып, арқа 

қолқасын құрайды. 

Қан тамырының осындай жіктелуі нәтижесінде өкпе артерияларына тек 

қана вена қаны құйылады да, оң жақтағы қолқа доғасына, сол сияқты ұйқы 

артериясына және бұғана-асты артерияларына — таза артериялық қан келеді. 

Тек қана сол жақ колқа доғасына, арқа қолқасына аралас қан келеді, бірақ 

оттегіне бай қан басым болады. Арқа қолқасы омыртқаның бойымен кетеді де, 

одан ішкі органдарда, еттерге қан тамыры таралады. Арқа қолқасы жамбас 

тұсына келгенде үлкен мықын артерияларына бөлініп, қанды артқы аяқтарға 

апарады. 

Құйрық бөліміндегі вена қандары  құйрық венасына жиналады, ол 

клоаканың маңына келгенде екі жамбас венасына тарамдалады. Жамбас 

веналарына артқы аяқтардың веналары жалғасады. Одан кейін бүйректің қақпа 

венасын бөліп шығарып, олар құрсақ венасымен қосылады. Құрсақ венасы ішкі 

органдардың көптеген веналарын қосып алып, бауырға еніп, бауырдың қақпа 

венасын құрайды. 

Бүйректен шыққан веналардан артқы қуыс веналардан артқы қуыс вена 

құралады.Артқы қуыс венасына омыртқаның астыңғы бетімен басқа қарай 

көтеріліп, оң жүрекшеге келіп құяды. Артқы қуыс венасына — бауыр венасы да 

құйылады. Бас бөліміндегі вена қандары қос яремдык венаға жиналады. Олар 

қос бұғана асты веналарымен қосылып, алдыңғы бір жұп венаны құрап, оң жақ 

жүрекшеге құяды. Сол жақ жүрекшеге өкпе веналарының. қаны кұйылады. 

Зәр шығару мүшесі. Ересек бауырымен жорғалаушыларда барлық 

амниотадағыдай зәр шығару мүшесінің қызметін метанефрос немесе 

жамбасбастық бүйрек  (metanерһгоs) атқарады.   

Метанефрос дене бойымен созылып жатқан  дене бүйрегі бастамасының 

алдыңғы жағынан дамиды. Дене бүйректері ұрықтың даму кезеңінде болатын 

орган. Дене бүйректері ұрық жұмыртқадан шыққанша, кейде жүмыртқадан 

шыққан соң біраз уақытқа дейін жұмыс істейді. Жамбас бүйрегі жетілген соң, 

вольфов каналының артқы бөлімінен, бүйректің зәр шығару түтігімен 

қосылатын канал шығады. Сөйтіп зәр шығару түтігі пайда болады. Оң және сол 

зәр шығару түтіктері клоаканың арқа жағынан құйылады. Құрсақ жағынан 

клоакаға қуық ашылады. Крокодилдердің, жыландардың, кесірткенің кейбір 

түрлерінің қуығы жетілмеген. Мұндай жануарлардың зәр заты қоймалжың 

болады да, негізінен несеп қышқылынан тұрады. 

Жамбас бүйрек қалыптасқан соң, дене бүйрегі редукцияланады. Аналық 

особьтарда мезанефрос толық редукцияланады да, аталық особьтарда оның 

алдыңғы бөлігі сақталып қалып, аталық жыныс безінің қосалқысына 

айналады. 

Жыныс жүйесі. Жыныс бездері дене қуысының ішінде, омыртқа 

жотасының екі жақ бүйіріне орналасқан. Ұрық безі  мезонефростың қалдығы 



ұрық қосалқысы. Ұрық қосалқысының қаналы бауырымен жорғалаушыларда 

тек қана ұрық өткізгіш болып саналатын вольфов каналына жалғасады. 

Гаттериядан басқа бауырымен жорғалаушылардың барлығында да шағылысу 

мүшесі  болады. Кесірткелерде, жыландарда шағылысу мүшесі клоаканың арт 

жақ керегесінен өскен бір жұп өсінді болып келеді. Крокодилдер мен 

тасбақалардың шағылысу мүшелері дара болады. 

Ұрғашыларында жұмыртқа жолының қызметін мюллер каналы атқарады. 

Мюллер каналы қабырғасы жұқа қос түтіктен тұрады, оның воронка тәрізді бір 

ұшы дене қуысына ашылады да екінші ұшы клоакамен жалғасады. Тасбақалар 

мен крокодилдердің жұмыртқа жолының ортасында жұмыртқаның белокты 

қабығын бөліп шығаратын безі болады. Жұмыртқа жолының төменгі жағында 

пергамент тәрізді немесе жұмыртқаның ізбесті сіңген қабығы пайда болатын 

безі бар. Крокодилдер мен тасбақалардың аналық тұқым жолының орта шені 

қабырғасында жұмыртқаның белогін (ақ уызын) бөліп шығаратын безі болады. 

Сондықтан бұларда аналық тұқым безінен бөлінген жұмыртқаның  сырты 

қабықпен қапталмастан бұрын белокпен қоршалады.  

        Жүйке жүйесі. Бауырымен жорғалаушылардың жүйке жүйесі анағұрлым 

жақсы жетілген. Ми жарты шарлары үлкен, олардың мидың сұр затынан 

тұратын қыртысы болады. Әйткенмен бұл қыртысы әлі де жақсы жетілмеген, 

сондықтан да алдыңғы мидың көпшілік бөлімі жолақты денеден тұрады. 

Алдыңғы мидың үлкенірек болуы, аралық миды үстінен жауып қарағанда 

көрсетпейді. Төбе органы мен эпифиз жақсы жетілген. Төбе органы өзінің 

құрылысына қарағанда көзге ұқсайды. Бұл орган гаттерия және кесірткелерде 

жақсы жетілген. Ол төбе сүйектерінің аралығындағы тесікке орналасып, 

жарықтың әсерін өте жақсы қабылдайды. Мишық өте жақсы дамыған. Басқа 

жоғарғы сатыдағы омыртқалылардың миы сияқты рептилилердің сопақша миы 

да вертикал бағытта айқын иін жасайды. 

Сезім мүшелері. Механикалық қозуларды қабыршақтарының үстіне, 

эпидермистің астындағы сезім жасушаларының жиналған жеріне, сезім 

дақтарына орналасқан сезгіш «түктері» арқылы қабылдайды. Бірақ суда 

тіршілік ететін төменгі сатыдағы омыртқалыларда болатын бүйір 

сызықтарының органдары болмайды. Иіс органының құрылысында оның иіс 

сезу жолының ортаңғы бөлімінің төменгі  тыныс алу, жоғарғы нағыз иіс сезу 

бөліміне бөлінуінің үлкен маңызы бар. Барлық иіс жолының бас жағында 

айқын бөлінген табалдырық бар, ол оның жұтқыншаққа ашылатын төменгі 

бөлімі мұрын - жұтқыншақ жолын құрады. Бұған қосымша якобсон органы 

болады. Бұл ауыз ішіндегі тамақтың иісін айырады. Кесірткелер тілін аузынан 

шығарып, кейбір заттарға тигізеді. Тілін шығарғанда иісі бар заттың ұсақ түйірі 

тіліне жабысады да, қайтадан тілін аузына ендіргенде тілімен бірге енген заттан 

якобсон мүшесі арқылы оның иісін сезеді. 

Дыбыс органдары. Бауырымен жорғалаушылар ішкі және ортаңғы 

құлақтан тұрады. Ортаңғы құлақта бір ғана үзеңгі сүйегі болады. Жарғақты 

лабиринт иірімдері жіктеліңкіреген, оның ішінде мүйізтәрізді иірімді байқауға 

болады, ол көпшілігінде қалта тәрізді өсінді түрінде болады. 



Олардын, көздерінің қозғалмалы қабақтары болады. Оның төменгісі жақсы 

дамыған, тез қозғалады. Көзінің алдыңғы бұрышында көзін ашып, жұматын  

үшінші қабағы болады. Жылан мен гекконның төменгі және жоғарғы қабақтары 

мөлдір болады және бірімен-бірі бірігіп кеткен. Көзінің құрылысында заттарды 

әртүрлі қашықтықтан көруге бейімделушілік байқалады. 

 

  

 


